Монгол Улсын Их Хурлын 2010 оны хаврын ээлжит чуулганы Аюулгүй байдал, гадаад бодлогын, Хууль зүйн болон Эдийн засгийн байнгын хороодын 03 дугаар сарын 31-ний өдөр (Лхагва гараг)-ийн хамтарсан хуралдаан 15 цаг 15 минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав. 

Хамтарсан хуралдаанд ирвэл зохих Аюулгүй байдал, гадаад бодлогын байнгын хорооны 18 гишүүнээс 7 гишүүн ирж, 38.8 хувийн ирцтэй байв. 
Чөлөөтэй: Сү.Батболд, Х.Жекей, Х.Наранхүү, С.Оюун, Ц.Шинэбаяр, Г.Занданшатар, М.Энхболд, Д.Зоригт;

Өвчтэй: Р.Амаржаргал, Ш.Сайхансамбуу, О.Чулуунбат;

Хамтарсан хуралдаанд ирвэл зохих Эдийн засгийн байнгын хорооны 21 гишүүнээс 10 гишүүн ирж, 47.6 хувийн ирцтэй байв. 

Чөлөөтэй: З.Алтай, Х.Бадамсүрэн, Г.Батхүү, Ж.Батсуурь, С.Бямбацогт, Л.Гантөмөр, Ц.Дашдорж, Д.Одхүү;

Өвчтэй: Б.Батбаяр;

Тасалсан: Ц.Баярсайхан, А.Тлейхан;

Хамтарсан хуралдаанд ирвэл зохих Хууль зүйн байнгын хорооны 20 гишүүнээс 14 гишүүн ирж, 70.0 хувийн ирцтэй байв. 

Чөлөөтэй: Л.Болд, Х.Жекей, Д.Одбаяр, Ч.Сайханбилэг, С.Эрдэнэ;

Өвчтэй: С.Баяр;

Нэг. Аюулгүй байдал, гадаад бодлогын байнгын хорооны 2010 оны 04 тоот тогтоолоор байгуулагдсан “Оюу толгой” төслийн техник, эдийн засгийн үзүүлэлтийг Эрдэс, баялгийн мэргэжлийн зөвлөлийн 2009 оны 12 дугаар сарын 16-ны өдрийн хуралдаанаар хэлэлцсэн дүнтэй танилцсан Ажлын хэсгийн дүнгийн тухай

Хэлэлцэх асуудалтай холбогдуулан УИХ-ын дарга Д.Дэмбэрэл, Сангийн сайд С.Баярцогт, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа, Эдийн засгийн байнгын хорооны зөвлөх Ж.Батсайхан, Хууль зүйн байнгын хорооны зөвлөх С.Энхбаяр нарын бүрэлдэхүүнтэй ажлын хэсэг байлцав. 


Хэлэлцэж буй асуудалтай холбогдуулан УИХ-ын дарга Д.Дэмбэрэл, УИХ-ын гишүүн Д.Ганхуяг, Ц.Мөнх-Оргил, Б.Бат-Эрдэнэ, З.Энхболд, Э.Мөнх-Очир, Ц.Нямдорж, Р.Гончигдорж, Н.Батбаяр, С.Баярцогт, Н.Энхболд нар үг хэлэв. 


Ирц бүрдээгүй, мөн ажлын хэсэг Эрдэс, баялгийн мэргэжлийн зөвлөлийн дүнгийн талаар хэлэлцэж эцэслэн шийдвэр гаргаагүй, Ажлын хэсгийн гишүүд бүрэн цуглараагүй гэсэн шалтгаануудаар хамтарсан хуралдааныг түр хойшлуулав. 


Хуралдаан 15 цаг 48 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Б.БАТ-ЭРДЭНЭ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 

2010 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН, ХУУЛЬ ЗҮЙН БОЛОН ЭДИЙН ЗАСГИЙН БАЙНГЫН ХОРООДЫН 03 ДУГААР САРЫН 31-НИЙ ӨДӨР (ЛХАГВА ГАРАГ)-ИЙН ХАМТАРСАН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 15 цаг 15 минутад эхлэв. 


Б.Бат-Эрдэнэ: - Та бүхний энэ өдрийн амгаланг айлтгая. Аюулгүй байдал, гадаад бодлогын байнгын хороо, Хууль зүйн байнгын хороо, Эдийн засгийн байнгын хорооны хамтарсан хуралдаан эхэлнэ. 


Хэлэлцэх асуудал бол Аюулгүй байдал, гадаад бодлогын байнгын хорооны 2010 оны 04 тоот тогтоолоор байгуулагдсан Оюутолгой төслийн техник, эдийн засгийн үндэслэлийн талаар Эрдэс баялгийн мэргэжлийн зөвлөлөөр 2009 оны 12 дугаар сарын 16-ны өдөр хэлэлцсэн тухайд дүн болон ордыг ашиглах техник, эдийн засгийн үндэслэл дээр нарийвчлан танилцсан ажлын хэсгийн дүгнэлтийн төслийн талаар мэдээлэл сонсоно. Мэдээлэл сонсох учраас заавал гурван Байнгын хорооны ирцийг дэгийн хуулиар шаардахгүй ингээд хамтарсан хуралдааныг нээж байна. 


Хамтарсан Байнгын хорооны хуралдаанаар хэлэлцэх асуудлаар өөр саналтай гишүүн байна уу? Д.Ганхуяг гишүүн, Э.Мөнх-Очир гишүүн, Р.Гончигдорж гишүүн. 


Д.Ганхуяг гишүүн. 


Д.Ганхуяг: - Аюулгүй байдал, гадаад бодлогын байнгын хорооны санал, дүгнэлт гарсан байна. Хоёрт нь, Оюутолгойн гэрээтэй холбоотой Оюутолгойн гэрээний явц, Оюутолгойн гэрээ 4 сарын 6-наас хүчинтэй болно. Тэгээд үүнтэй холбогдсон Ашигт малтмалын тухай хууль, УИХ-ын 2009 оны 40 дүгээр тогтоол, 2010 оны 57 дугаар тогтоол. Энэний хэрэгжилттэй холбогдуулж ярилцана гэж ойлгож байгаа. 


Тэгээд энэ хууль болоод УИХ-ын тогтоолын зарим заалтын хэрэгжилт хангалтгүй байгаа гэж үзэж байгаа. Ирэх долоо хоногт ч юм уу, 4 сарын 6-н болоод өнгөрдөг. Тэгэхээр хууль дээдлэх ёс гэдэг талаасаа тэр хууль болоод УИХ-ын тогтоолын хэрэгжилтийн талаар энэ гурван Байнгын хорооны хамтарсан хуралдаанаас ямар нэгэн шийдвэр гаргахгүй юм уу гэж нэгдүгээрт асуумаар байна л даа. Тэгэхээр мэдээлэл сонсоод өнгөрөх биш, ямар нэгэн шийдвэр гаргах ёстой болов уу гэж ингэж ойлгож байгаа. Зүгээр энэ утга нь бол гэрээг буцаах гэдэг ямар ч зүйл байхгүй. Гэрээг чанартай болгох, сайжруулах, Монголын тал бүгд нэгдээд эцсийн боломжоороо гэрээг боловсронгуй болгох, Монголын талын ашгийг нэмэгдүүлэх, зарим илт өөрчилсөн заалтыг юу гэж үзэх вэ гэдэг тал дээр УИХ-ын бүтцээс холбогдох шийдвэрийг энэ хурлаар гаргах нь зүйтэй болов уу гэж ойлгож байгаа юм л даа. 


Тэгэхээр мэдээлэл сонсоод өнгөрөх биш, санал дүгнэлттэй холбогдуулж Байнгын хорооноос шийдвэр гаргахгүй юм уу гэж. Тэгээд шийдвэр гаргах тохиолдолд Байнгын хороо ирцээрээ хуралдах болов уу гэж ингэж ойлгож байгаа юм. 


Б.Бат-Эрдэнэ: - Д.Ганхуяг гишүүний ажиллаж байгаа нэр бүхий 11 гишүүн УИХ-ын шийдвэрийн биелэлтийг хангах тухай ийм албан тоот бичгийг Их Хурлын даргад хүргүүлсэн байгаа. Энэ талаар Сангийн сайд ирсэн байгаа. Тодорхой асуулт хариултын дунд тодорхой хариултуудаа өгнө гэж байгаа. Яг хэлэлцэж байгаа асуудлаар шийдвэр гаргах бол бид ирцээ хүлээх ёстой. Тэгэхээр зэрэг одоо Аюулгүй байдал, гадаад бодлогын байнгын хорооноос томилогдсон энэ ажлын хэсгийн дүгнэлт, мэдээллийг сонсоод эхэлбэл ямар вэ гэсэн ийм санал байгаа. 


Ц.Мөнх-Оргил гишүүн. 


Ц.Мөнх-Оргил: - Энэ материал, дүгнэлттэй танилцаад, сая тараагаад, хараад сууж байна л даа. Энэ яг юу хийх гэж байгаа хурал юм бэ? Хурал юм уу? Зөвлөгөөн юм уу? Цуглаан юм уу? Тэгээд та одоо мэдээлэл хийнэ гээд байх юм. Тэгсэн мөртлөө ирц хэрэггүй гээд байгаа юм. Тэгээд дараа нь шийдвэр гаргах хэрэгтэй бол ирцээ бүрдүүлнэ гээд байгаа юм. Энийг ойлгомжтой тайлбарлаад өгөөчээ, нэгдүгээрт. 


Хоёрдугаарт, Аюулгүй байдал, гадаад бодлогын байнгын хорооноос байгуулагдсан ажлын хэсэг яагаад тэр өөрийнхөө Байнгын хороон дээр ажлаа танилцуулчихаад дараа нь шаардлагатай бол Их Хурал дээр танилцуулж болдоггүй юм бэ? Гурвын гурван Байнгын хороо цуглуулчихаад суугаад байдаг юм бэ? 


Гуравдугаарт, Хууль зүйн байнгын хороон дарга энэ хурлыг удирдаад байдаг нь ямар учиртай юм бэ? Тэгэхээр Аюулгүй байдал, гадаад бодлогын байнгын хорооноос томилогдсон ажлын хэсэг юм бол З.Энхболд гишүүн хурлаа удирдаад, мэдээлэл хийх гэж байгаа бол мэдээлэл гэдгээ хэлээд. Мэдээлэл дээр чинь яах ёстой юм. Ирц байх шаардлагагүй юм уу? Би ойлгож байгаа нь мэдээлэл хийгээд тэгээд ямар нэгэн шийдвэр гаргахгүйгээр мэдээллээ сонсоод тарах гэж байна, асуултад хариулаад тарах гэж байгаа юм байна гэж ойлгож байна, яг одоогийн байдлаар. Энэ дээр тодотгол хийж өгөөч. 


Сая 4 хоног хөдөө яваад ирсэн. Өнөөдөр өрөөндөө ороод ирсэн чинь баахан дүгнэлт, мэдээлэл, Оюу толгой, Тавантолгой болсон сууж байх юм. Тайлбар өгөөч. 


З.Энхболд: - Аюулгүй байдал, гадаад бодлогын байнгын хорооноос ажлын хэсэг гарсан. Тэгээд өнөөдөр ирц бүрдэхгүй байгаатай яг адилхан шалтгаанаар манай ажлын хэсэг бүрэн хуралдаж чадахгүй байна л даа. О.Чулуунбат гадаадад, Ц.Шинэбаяр гадаадад, Ш.Сайхансамбуу өвчтэй, Н.Ганбямба гишүүн байна уу? Н.Ганбямба гишүүн бас байхгүй. Ингээд байгаа нь ганц Э.Мөнх-Очир гишүүн болчихоод байгаа юм. 


Юу ч гэсэн гишүүдэд энэ гарын үсэг зураагүй санал, дүгнэлтээ тараачихъя. Манай Байнгын хороогоор хэлэлцэж болох байсан. Гэхдээ буцаад нөгөө хоёр Байнгын хороо давхар хэлэлцэх хэрэг гарах юм бол цаг хэмнэх үүднээс энийг хийе гэж даргын зөвлөл дээр яриад гурван Байнгын хороо зэрэг хуралдуулах тухай шийдвэр гарсан юм. Ингээд ахиад ирцээ харахад гурван Байнгын хорооны ирц ахиад л хүрэхгүй байгаа юм. 


Ц.Мөнх-Оргил: - Үгүй ээ үгүй, энэ чинь чуулган албан ёсоор эхлээгүй байгаа юм чинь гишүүд бас тойрог тойрогтоо ажиллаж яваа байх. 


З.Энхболд: - Чуулган эхлэхийг хүлээж болно Ц.Мөнх-Оргил гишүүн ээ. Нөгөө 4 сарын 6-н болоод гэрээ хүчинтэй болоод явчих гээд байгаа юм. 


Ц.Мөнх-Оргил: - Тэгээд яараад байгаа юм уу? 


З.Энхболд: - Тэгээд яараад байгаа юм. 


Ц.Мөнх-Оргил: - Танай ажлын хэсэг чинь өөрөө тэгвэл дүгнэлтдээ цугларч гарын үсэг зурагдаагүй, хурал чинь хийгдээгүй байгаа юм байна шүү дээ. Тэрийгээ та нар манай гурван Байнгын хороонд танилцуулах гээд байгаа юм уу.


З.Энхболд: - Танилцуулах гээд байна. Тийм. 


Ц.Мөнх-Оргил: - Тэгээд ажлын хэсгээрээ яриагүй юм аа ингээд танилцуулаад байх ач холбогдол чинь юу байна вэ? 


З.Энхболд: - Харин хугацаа хожих гээд байна. 


Ц.Мөнх-Оргил: - Н.Ганбямба чинь зөвшөөрөхгүй бол яах вэ? Би зүгээр горимыг нь л асуугаад байна л даа. Дотор байгаа агуулгатай нь би гүйцэд танилцаагүй байна. Дэгийн чанартай юм би асуугаад байна. Та нар дүгнэлтээ нэгтгээгүй байж тэгээд гурвын гурван Байнгын хороон дээр оруулж ирээд байдаг. Яг нарийндаа ярих юм бол техник, эдийн засгийн үндэслэл Хууль зүйн байнгын хороонд ямар ач холбогдолтой юм, юугаараа уялдаад манай Хууль зүйн байнгын хороон дарга энэ хурлыг даргалаад байгаа юм. Би ойлгохгүй байна л даа. 


З.Энхболд: - УИХ-ын өөрийнх нь авч үзэхгүй, ирцээ хүлээсээр байгаад 4 сарын 6-ныг хүлээх, эсвэл энэ гэрээг УИХ-ын 40, 57 дугаар тогтоолыг зөрчиж байгаа гэрээг явуулах тийм хүсэл зарим гишүүдэд байгааг би ойлгож байна. 


Зүгээр мэдээлэл сонсоход юу нь болохгүй байгааг би бас гайхаад сууж байна л даа. Мэдээлэл сонсъё. Шийдвэр гаргахаар бол ирцээ бүрдүүлье. Ийм л юм ярьж байна шүү дээ. 


Ц.Мөнх-Оргил: - Би мэдээлэл сонсохыг чинь эсэргүүцээгүй байна. З.Энхболд гишүүн ээ. Мэдээллээ сонсдог л юм байгаа биз. Хамгийн гол нь ядаж та нар өөрсдөө ажлын хэсгээрээ энийг нэг цуглараад нэгтгээд яриад, санал дүгнэлтээ нэгтгээд, тэр нь энийг зөвшөөрөөд, энэ нь энийг эсэргүүцээд байна гээд ойлгомжтой болгосон бол гурвуулаа цуглараад ирцтэй ч хамаагүй, ирцгүй ч хамаагүй мэдээллийг чинь сонсож болно л доо. 


Би зүгээр өнөөдрийн энэ хурлын юуг ойлгохгүй байна л даа. Яг үзэхээр гарын үсэг зурсан юм ерөөсөө байхгүй. Тэгсэн мөртлөө ихээхэн том чухал асуудлаар Их Хурлаараа нэлээн удаан хэлэлцсэн, хэдэн Засгийн газар дамжиж хэлэлцсэн гэрээтэй холбоотой юм ингээд ийм хурууны үзүүрээр хэлэлцэх гээд байгаатай чинь санал нийлэхгүй байгаа юм. 


З.Энхболд: - Юу ч гэсэн мэдээллээ сонсъё. Тэр явцад юу болох нь вэ харъя. 


Б.Бат-Эрдэнэ: - Ц.Нямдорж гишүүн. 


Ц.Нямдорж: - Яах вэ тэр гэрээний асуудал жичдээ байх. Их Хурал, Засгийн газрын гэсэн төрийн хоёр институтцийн харилцааны асуудал явж байна л даа. Тэгээд энэ зохион байгуулаад байгаа ажил чинь Засгийн газарт тавьж байгаа асуулт юм уу, асуулга юм уу? Цөөнхийн зүгээс тавьж байгаа Ерөнхий сайдын цаг байдаг шүү дээ. Тав дахь өдрийн. Тэр юм уу? Энэ хэлбэр нь надад ойлгогдохгүй байгаа юм. Тэгээд Засгийн газарт асуудал тавьчихсан юм гэж бодох гэхээр Их Хурлын, одоо энэ хурал удирдаад сууж байгаа Байнгын хорооны дарга нар гарын үсэг зураад УИХ-ын даргад бичиг явуулаад, тэгэхгүй бол анхааруулж байна нөхөр минь гэсэн бичиг явуулсан байгаа юм. 


Тэгээд одоо энэ хурлыг харахаар УИХ-ын дарга явуулсан бичгээр Сангийн сайд мэдээлэл хийх гээд байгаа юм шиг. Ажлын хэсэг нь өөрийнхөө хурлыг хийж чадаагүй байж гурвын гурван Байнгын хороо бөөгнөрүүлээд ирцгүй хуралдаан хийгээд, тэгээд Оюутолгойн гэрээг хүчингүй болгох асуудал ярина гээд байдаг. Энэ институтци хоорондын харилцааг яах юм бэ гэдэг асуудал сонин байгаа юм. УИХ бол түрүүн ярьдаг хоёр, дээрээс нь нэмээд хууль тогтоомжийнхоо хэрэгжилтийг өөрийнхөө чиглэлээр хянан шалгаад, тэгээд Байнгын хороо санал, дүгнэлтээ хэлэлцээд, бүрэлдэхүүнтэйгээр. Их Хурал санал шаардлагатай гэж үзвэл санал, дүгнэлтээ оруулдаг ийм л гурван арга байгаа шүү дээ. Институтци хоорондын. Аль нь ч байхгүй. 


Би Хууль зүйн байнгын хорооны гишүүнийхээ хувьд энэ болж байгаа процессын хувьд хуулийн хувьд юу гэж ойлгох вэ гэдэг асуудлыг асуух гээд байна л даа. Ямар хэлбэр нь гэж бид хурлыг ойлгох юм. Асуулт уу? Асуулга уу? Хянан шалгасан буюу гурав дахь хэлбэрээрээ энэ ажил явагдаж байна уу? Энийг хэлэх юм бол яг энэ чиглэлээр нь асуудал явж байна гээд ойлгох юм бол юм ярьж болмоор л байгаа юм. 


Б.Бат-Эрдэнэ: - Тэгэхээр зэрэг одоо 4 сарын 6-нд энэ Оюутолгойн гэрээ хүчин төгөлдөр болоод явах учраас бидэнд цаг байхгүй байгаа учраас энэ асуудлыг гурван Байнгын хорооны хамтарсан хурал хийгээд, даргын зөвлөлөөр шийдээд, өнөөдөр үдээс өмнө гээд цагийг нь өгсөн юм. Тэгээд одоо үдээс хойш 2 цагаас ингээд эхэлж байна л даа. 


Өнөөдрийн энэ хуралдаанаар мэдээлэл сонсох, Аюулгүй байдал, гадаад бодлогын байнгын хорооноос гаргасан ажлын хэсгийн дүгнэлт, мэдээллийг сонсъё гэж байгаа юм. Э.Мөнх-Очир гишүүн танилцуулгыг хийе гэж байгаа шүү дээ. 


Э.Мөнх-Очир гишүүн.


Э.Мөнх-Очир: - Ц.Нямдорж сайд аа, манай ажлын хэсэг төгсгөлийг нь хийж чадаагүй байгаа нь үнэ. Тийм. Яагаад төгсгөлийг нь хийж чадаагүй вэ гэхээр манай ажлын хэсгээс энэ Эрдэс баялгийн зөвлөл, Эрдэс баялгийн яаманд өгсөн бичгүүдийн хариу, Айвенхоу Майнзэд өгсөн бичгийн хариунууд одоо хүртэл ирээгүй байгаа. Шаардсан бичгүүд байгаа шүү дээ. Гэрээгээ байгуулаач, дүгнэлтүүдээ явуулаач, Усны газар лүү тодотгож өгөөч гээд анхны бичгээр нь тодотгож өгөөч гэсэн бичгүүд байгаа. 


Оюутолгойтой холбоотой гэрээний асуудлын хувьд бид ажлын хэсэг дээр англиар явуулсан байгаа. Англиар. Яам, УИХ-ын Ажлын хэсэгт гэрээг бидэнд явуулаач гэхээр Айвенхоу Майнз компаниас тэрийг нь англи хэл дээр гэрээг нь явуулсан байгаа юм. Бид одоо эрх биш энийг монголоор байх биз дээ. Монголоор явуулна биз гээд ингээд хүлээгээд байгаа. Тийм болохоор энэ бичгүүд ирээгүй болохоор Ажлын хэсэг хуралдаж дүгнэлтээ гаргаж дуусаагүй байгаа гэдгийг хэлэх гэсэн юм. 


Өнөөдрийн хувьд хурал юу гэхээр би З.Энхболд даргад манай ажлын хэсгийн гишүүд танилцуулсан явдал нь 40, 57 дугаар тогтоол, УИХ-ын. Ц.Нямдорж сайд аа, УИХ-аас гарсан 40, 57 дугаар тогтоолуудын хэрэгжилтийн байдал хангалтгүй байна. Энийг авч хэлэлцэх хэрэгтэй байна гэдэг үүднээс л хуралдаж байгаа болов уу гэж би үзэж байгаа юм. 


Ц.Нямдорж: - Уучлаарай, хангалтгүй гэж үзэхийн тулд тэр ажлын хэсэг чинь хуралдаад, олонхийн ирцтэйгээр шүү. Тэгээд ийм ийм заалтууд биелээгүй байна гэдэг дүгнэлтээ гаргаад, тэр дүгнэлтээ Байнгын хороонд оруулах ёстой. Гарын үсэг зурагдсан дүгнэлт байна уу, үгүй юу гэдгийг асуугаад байна шүү дээ. 


Тэгвэл наадах чинь тийм дүгнэлт гарчихсан бол хяналт шалгалтын чиг үүргээ хэрэгжүүлэх эрхийнхээ хүрээнд хийсэн гэж ингэж ойлгогдоно. Тэр байхгүй тохиолдолд наадах чинь юу ч биш болж харагдана шүү дээ. 


Б.Бат-Эрдэнэ: - Р.Гончигдорж гишүүн. 


Р.Гончигдорж: - Асуудлууд түрүүний гишүүдтэй давхцаж байна л даа. Би энэ үйл явцыг би ерөөсөө олон жил парламентэд суулаа. Гэхдээ энийг би одоо ойлгохгүй байна. Д.Дэмбэрэл дарга нэг шаардлага тавьсан. Д.Дэмбэрэл дарга тэвдэхдээ за гурван Байнгын хороогоо хуралдуулаад мэдээлэл ч юм уу нэг юм хийе гэсэн юм шиг байна. 


Хөдөөгүүр ч явлаа. Олон газруудаар явлаа. Юу гэж хэлэх гэж байгаа юм бэ гэхээр зэрэг би бас ном эрдэм гээд нэлээн олон жил хөөцөлдсөн хүний хувьд энд альтернатив гаргаад байгаа тооцоонуудыг ямар институтци боловсруулаад, ямар судалгааны газрууд, ямар шинжилгээнд тулгуурлаж, ямар түвшинд боловсруулчихаад альтернатив тооцоонуудыг гаргасан юм бэ? Тэрийг ерөөсөө ойлгохгүй байгаа байхгүй юу. Би ийм том орд, ийм том нөөцтэй, ийм нарийн геологи эрдсийн тогтоцтой ийм газар дээр тэр хийсэн судалгаа, тэр дээр хийсэн аудит тэр юмнууд бол асар өндөр түвшинд, асар өндөр үнэ цэнээр, асар өндөр мэргэжлийн хүмүүс хийсэн гээд. Тэгээд нөгөө шинжлэх ухаанд мунхаглаж итгээд байдаг хүн болохоороо зэрэг энэ хажуугийн яриануудад ерөөсөө итгэж өгөхгүй ингээд энийг эсэргүүцэгч болж хувирчихаад байна л даа. 


Тэгээд УИХ нэгэнт тогтоолоо гаргаад өгсөн. Гэрээгээ байгуул гээд ажиллуулсан. Гэрээгээ байгуулаад одоо хүчин төгөлдөр болох гэж байна. УИХ өөрөө Хүний хөгжлийн сангийн тухай хууль баталсан. Тэнд эх үүсвэрүүдээрээ ард түмнийхээ амлалтыг биелүүлнэ гээд амласан. Тэр эх үүсвэрүүд нь болохоор зэрэг энэ гэрээнүүд аль болох хурдан хүчин төгөлдөр болоод, ард түмэн өөрийнхөө өмчийг өмчийн эзэн шиг юм аа хүртэж авах гэхээр зэрэг энэ хаалгыг нь хаачих гээд, гаднаас нь түгжих гээд байгааг бас ойлгохгүй бас их будилж байна. Д.Дэмбэрэл дарга аа. Тийм учраас энийг хэрэв одоо Байнгын хороодын хуралдаан хийж байгаа юм бол хуралдаанд бэлтгэдэг, хуралдаанд орж ирсэн материал нь хүлээн зөвшөөрөгдсөн статусыг бий болгодог тэр хурал, олонхиороо гарын үсгээ зурсан ийм баймаар байна. Ингэхгүй бол бид бүгдээрээ ажлын хэсгийн гишүүд нь хуралдаж байгааг, ирц хүрээгүйг нөхөж хуралдаж нэг олны булай болж хуралдах гэж байгаа юм шиг надад ойлгогдоод байх юм. Энэ болгон ерөөсөө надад ойлгогдохгүй байна дарга аа. Тэрийг тайлбарлаж өгөөч. Болохгүй бол Д.Дэмбэрэл дарга тайлбарлаж өгөөч. 


Б.Бат-Эрдэнэ: - Нэгдүгээрт бол түрүүн асуугаад байсан. Гурван Байнгын хороо, заавал Хууль зүйн байнгын хорооны дарга энэ хурлыг даргалах ямар учиртай юм, аль ч Байнгын хороон дарга даргалаад хуралдуулах нэгдүгээрт бололцоотой. Тэр хамаагүй. Тийм ээ. 


Хоёрдугаарт, Их Хурлын даргын зөвлөл дээр яриад нэр бүхий 11 гишүүний шаардлагыг хүлээж аваад энэ УИХ-аас өмнө нь батлаад гаргасан энэ тогтоолын хэрэгжилт, биелэлтийг нь анхаарч үзээчээ гэсэн ийм шаардлага хүргүүлсэн байгаа. Тийм учраас даргын зөвлөл дээр яриад энэ гурван Байнгын хороог хуралдуул гээд цагийг нь төлөвлөгөөнд оруулаад өнөөдөр одоо энэ хурал эхэлж байгаа. 


Харин өнөөдрийн энэ хуралдаанаар Аюулгүй байдал, гадаад бодлогын байнгын хорооноос гаргасан энэ Ажлын хэсгийн дүгнэлтийг мэдээлэл сонсъё гэж оруулж байгаа. Гэтэл энэ мэдээлэл нь эцсийн байдлаар дүгнэлт нь гараагүй байгаа учраас учир дутагдал байгаа гэдгийг зөвшөөрч байгаа. Хуралдаанаа гурван Байнгын хороо хамтраад энэ хуралдааныг хийхэд бидэнд ирц шаардлагатай байгаа. 


Н.Батбаяр гишүүн. Дараа нь Д.Ганхуяг гишүүн.


Н.Батбаяр: - Өнөөдрийн хэлэлцэж байгаа асуудал Оюутолгойн асуудал. Оюутолгойн асуудал Монголын хувь заяаны асуудал. Тэгэхээр энийг бид Их Хурал хэдий чинээ олон хэлэлцэнэ төдийчинээ үр дүн сайн болно. Тэгэхээр би одоо энэ асуудлыг мэдээж сонсоод хэлэлцье гэдгийг эсэргүүцээд байгаа улсуудыг гайхаад байна л даа. Нэгдүгээрт. 


Хоёрдугаарт, одоо Монгол Улс бол хууль зүйт төртэй улс. Хууль зөрчсөн байх юм бол хүн шоронд ордог. Тэгвэл Засгийн газар нь хууль зөрчөөд гэрээ байгуулсан бол яах ёстой юм бэ гэж. Тэгвэл Засгийн газрыг хууль зөрчсөн үйлдлийг нь Их Хурал таслан зогсоож хуулийн хүрээнд нь болгуулах үүрэгтэй байдаг. Их Хурлаас гарч байгаа хууль тогтоомжийн биелэлтийг ханган биелүүлэх үүргийг Үндсэн хуульд зааснаар Их Хурлын дарга хариуцдаг юм байна. Тэр утгаар нь 11 гишүүн энэ Оюутолгойн гэрээг байгуулсан Засгийн газрын үйлдэл нь Их Хурлаас гаргасан тогтоол, 57 дугаар тогтоол болон бусад хууль тогтоомжийг зөрчсөн байгаа учраас энэ зөрчлийг нь гэрээ хүчин төгөлдөр болохоос нь өмнө арилгуулахгүй бол энэ гэрээ чинь өрөө хүчин төгөлдөр бус болно гэсэн үүднээс асуулт тавьсан. Тэгээд Их Хурлын дарга түүнийг авч үзээд Их Хурлын дарга гэдэг бол нэг хүн. Их Хурлын шийдвэр гэдэг бол хамтын шийдвэр байдаг. Тийм учраас энэ асуудлыг Их Хурлынхаа Байнгын хороогоор нь авч хэлэлцээд, тэгээд шаардлагатай байх юм бол Их Хурлаар, чуулганаар авч хэлэлцүүлээд шийдвэр гаргах ёстой. Тэгээд гурав дахь өдөр буюу өнөөдөр энэ асуудлыг хэлэлцье. Хууль зүйн байнгын хороо, Эдийн засгийн байнгын хороо, Аюулгүй байдлын байнгын хороо хамтраад хэлэлц гэсний дагуу буюу хуулийнхаа хүрээнд явагдаж байгаа зүйл. Энэ зүйлийг Ц.Нямдорж Хууль зүйн сайд ойлгохгүй байгааг би жишээлбэл гайхаж байна л даа. Энэ дээр юу зөрчигдсөн байгаа юм. Би Р.Гончигдоржид хэлье. Бид хоёр адилхан Архангайгаас сонгогдсон хоёр. 


Одоо жишээлбэл энэ Оюутолгойн гэрээг байгуулах эрхийг Их Хурал Засгийн газар тогтоолоор олгосон. Тэр дотроо тогтоолоор олгохдоо нөхцөлтэй олгосон. Нэгдүгээрт юу гэж хэлсэн. Гэрээгээ байгуулахдаа өнөөдөр мөрдөгдөж байгаа хуулийн хүрээнд байгуул гэж хэлсэн. Энийг нь зөрчсөн. Ганцхан жишээ дурьдъя. Гэнэтийн ашгийн 68.0 хувийн татвар өнөөдөр үйлчилж байгаа хүчин төгөлдөр хууль. Хүчингүй болох нь 2011 оны 01 сарын 01-нээс байгаа. Тэгтэл хүчин төгөлдөр хуулийг мөрдөх ёстой байтал хүчин төгөлдөр болоогүй хуулийг мөрдөж байгаа буюу Оюутолгойн төслөөс Гэнэтийн ашгийн татвар авахгүй байгаа нь өөрөө хууль зөрчсөн зүйл. Энэ тогтоолыг, хуулийг зөрчиж байгаа. Нэгдүгээр асуудал. 


Хоёрдугаарт, энэ 57 дугаар тогтоол дээр өнөөдөр төр 34.0 хувиа авна гэж хэлчихээд хөрөнгө оруулалтаа нөхсөнийх нь дараагаар төрийн эзэмших хувь хэмжээг 50.0 хувиас доошгүй байлгах асуудлыг шийдвэрлэ гэж Ерөнхий сайд С.Баярт үүрэг болгосон байгаа. Энэ тухай энэ гэрээн дээр яг энэ заалт нь байхгүй байгаа. Ингээд Их Хурлаас нөхцөлтэй олгосон эрхийг хэтрүүлсэн байна. Өөрөөр хэлбэл Монгол Улсын хууль тогтоомжийг зөрчсөн байна. Үүнийг засах ёстой гэж хэлж байгаа. Гэх мэтчилэнгээр олон асуудал байгаа. Би зүгээр заримыг нь дурьдахад ийм байж байгаа. 


Тэгээд энийгээ бид хоорондоо ярилцаж шийдэхгүй бол болохгүй ээ. Эцсийн дүндээ өнөөдөр юу гэж хэлж байна. Бид төрийн түшээд гээд Их Хурал гээд хуралдаад сууж байгаа бол Монгол Улсын тусгаар тогтнол, эдийн засгийн аюулгүй байдал, хүн ардынхаа төлөө шийдвэр гаргах ёстой. Тэрнээс гадныханд таалагдаж байвал юу ч байсан яах вэ гээд хүүхдийн мөнгөө хүртэл ард түмэндээ өгдөг байсныг болиулаад гадныханд май гээд бэлэг болгоод өгч байгаа байхгүй юу даа. 


Өнөөдөр 34.0 хувь эзэмшээд явж байна. Тэгвэл Оюутолгойн хөрөнгө оруулалтын хэмжээ, үнэлгээ 6.0 тэрбум доллар болсон байхад 34.0 хувь буюу 2.0 тэрбум доллар Монголын төрд оногдох ёстой. Хаана байна. Байхгүй байна. 2.0 тэрбум доллар гэдэг бол их мөнгө. Энэ бол 2 сая 700 мянган иргэндээ тус бүрд нь 1.0 сая төгрөг өгөхөд цаана нь үлдэх хэмжээний мөнгө. Тэгвэл энэ мөнгө хаана байна. Хэн хармаалсан юм. Хэн санаатайгаар гэрээгээ ингэж байгуулсан юм. Монголыг хэн худалдаж байна. Хүүхдийнхээ мөнгөө болиулж байгаад хийсэн гэрээ чинь энэ шүү дээ. Тэгвэл энийгээ яагаад хэлэлцэх ёсгүй байдаг. 


Б.Бат-Эрдэнэ: - Сангийн сайд С.Баярцогт. 


С.Баярцогт: - УИХ-ын гишүүдэд бас өнөөдрийн өдрийн мэндийг хүргэе. Өнөө өглөө Засгийн газрын хурлаар Оюутолгойн урьдчилсан нөхцөлүүдийг биелүүлсэн талаар Эрдэс баялаг, эрчим хүчний сайдын танилцуулгыг сонсоод Засгийн газрын тэмдэглэл гарсан. Би Засгийн газрын тэмдэглэлийг бүрэн эхээр нь уншаад танилцуулъя. 


Монгол Улсын Засгийн газрын 2010 оны 3 дугаар сарын 31-ний өдрийн хуралдааны 19 дүгээр тэмдэглэлд Оюутолгойн ордын хөрөнгө оруулалтын гэрээ хүчин төгөлдөр болох нөхцөлүүдийн биелэлтийн тухай. Шийдвэрлэсэн нь: 


Оюутолгой орд газрын талаар байгуулсан Монгол Улсын Засгийн газар, Айвенхоу Монголиа Инк, Айвенхоу Майнз Лимитэд, Рио Тинто Интернэйшнл холдинг лимитэд компанийн хооронд хөрөнгө оруулалтын гэрээ хүчин төгөлдөр болох нөхцөлүүдийн биелэлтүүдийн талаар Эрдэс баялаг, эрчим хүчний сайд Д.Зоригт Засгийн газрын гишүүдэд танилцууллаа. 


Хоёр. Гэрээний 15.7-д заасан гэрээний хүчин төгөлдөр болох нөхцөлүүдийг хоёр тал биелүүлсэн тул Оюутолгой ордын талаар байгуулсан Монгол Улсын Засгийн газар, Айвенхоу Майнз Монгол Инк, Айвенхоу Майнз лимитэд, Рио Тинто Интернэйшнл холдинг лимитэд компанийн хоорондын хөрөнгө оруулалтын гэрээ хүчин төгөлдөр боллоо гэж Засгийн газар үзэв гэсэн ийм тэмдэглэл гарсан. 


Энэ асуудлыг өнөөдөр хэлэлцсэн. Айвенхоу Майнз Монголиа Инк гэдэг компани бол Оюутолгой хязгаарлагдмал компани гэдэг нэртэй болсон. Энэ компаниас 3 сарын 29-нд буюу нэг дэх өдөр Монгол Улсын Засгийн газарт манай талаас хүлээсэн үүрэг болон танай талын хүлээсэн үүргүүд бүр биелэсэнийг бид хүлээн зөвшөөрч байна гэсэн албан захидлыг Засгийн газар хүргүүлсэн байгаа. 


Б.Бат-Эрдэнэ: - Баярлалаа. Тэгэхээр зэрэг одоо энэ Аюулгүй байдал, гадаад бодлогын байнгын хорооны Ажлын хэсгийн дүгнэлт бол одоо гарын үсэг зурж, эцсийн дүгнэлт гараагүй учраас энийг мэдээлэл сонсох нэгдүгээрт бололцоогүй байна. 


Хоёрдугаарт, бид даргын зөвлөл дээр тогтоод, төлөвлөгөөнд ороод гурван Байнгын хорооны хамтарсан энэ хуралдааныг албан ёсоор нээхээр ирц шаардлагатай байна. 


Д.Дэмбэрэл дарга. 


Д.Дэмбэрэл: - УИХ-ын чуулганы ажиллагаанаас гадна ерөөсөө Байнгын хороодын хуралдаануудыг бид эхлүүлсэн байгаа шүү дээ. Одоогоос 5 хоногийн өмнө даргын дэргэдэх зөвлөл хуралдаад ямар ямар асуудлыг ялангуяа чуулганы бэлтгэлтэй холбогдсон асуудлуудыг яаж хэлэлцэх вэ гэдгийг тогтож тодорхой долоо хоногийн төлөвлөгөө гаргасан байгаа. 


Тав хоногийн өмнө бид гурван Байнгын хороог хамтарч хуралдана гэдгийг шийдсэн. Байнгын хороод хамтарч хуралдах явдал бол гайхах асуудал биш шүү дээ. Хамтраад хуралддаг шүү дээ. Хэлэлцэх асуудлын тухайд эргэлзээд байх юм алга байна шүү дээ. Нийгэмд энэ Тавантолгойтой холбогдолтой ямар их асуудлууд үүсэж яригдаж байна. Оюутолгой. Тэр Оюутолгойн яригдаад байгаа асуудлуудыг бид тэр дундаа хууль хэрэгжиж байна, хэрэгжихгүй байна. УИХ-ын гаргасан шийдвэр ажил болж байна, болохгүй байна гэдэг дээрээ хүрч байгаа биз дээ. Үүнтэй холбогдуулаад асуудал хэлэлцэх гэж байгаа нь ямар ухаантай юм гэж эргэлзэх явдал би байхгүй гэж бодож байна. Олон нийт ч энийг ойлгож байгаа. УИХ энийгээ юу гэж үзэж байгаа юм бэ гэдэг талаар. Энд харин өнөөдрийн хуралдааныг ингээд хамтраад хийхэд ирцийн тухай асуудал байна. Ирцийг өнөөдөр хангадаггүй юм бол маргааш хангаад хуралдъя л даа. Хангах ёстой шүү дээ. Намын бүлгүүд байна. Байнгын хороодын дарга нар энэ ирцийг хангуулъя. Гишүүдийн бараг 70.0 гаруй хувь нь Улаанбаатар хотод бэлэн байж байна. Өөр ямар ч ажил байхгүй. УИХ бид нар Байнгын хороо болон УИХ-ын чуулганыг хуралдуулах боломжтой болсон байж байна. 


Харин нэг зүйл энэ хэлэлцэх асуудлын, оруулж байгаа асуудал Ажлын хэсэг эцэслэн шийдээгүй. Төсөл гээд явж байгаа явдал нь энэ хуралдааныг хойшлуулах үндэслэл болж болох юм. Бусдаар бол энд гайхаад байх зүйл байхгүй. Энэ асуудлын тухайд маргаад байх ч юм байхгүй. Асуудлыг хэлэлцэхдээ даргын зөвлөл дээр тодорхой асуудал ярьсан шүү дээ. Ерөөсөө УИХ-ын Аюулгүй байдал, гадаад бодлогын байнгын хорооны Ажлын хэсэг шалгалт хийсэн. Энэ шалгалтын дүнгээс үзэхэд УИХ-ын урьд гаргасан 40, 57 дугаар тогтоолын зарим заалтууд тодорхой хэмжээгээр биелэгдсэн эсэх нь тодорхойгүй байна. Энэ биелэгдэхгүй байгаа явдалд анхаарлаа тавьж өгнө үү гэсэн надад ийм л бичиг очсон шүү дээ. Энэ бичиг очсон явдал нь ч энийг гайхаад байх зүйл биш. Гишүүд саналаа илэрхийлээ биз. Ер нь асуудал нь байгаа учраас, нийгэмд асуудал боссон байгаа учраас зөв үү, буруу юу. Хууль зөрчөөд байна уу, зөрчихгүй байна уу. Техник, эдийн засгийн үндэслэл дээр гишүүдийн ажлын хэсгийн гаргаад байгаа зүйл үндэстэй юм уу, үгүй юм уу гэдэгт хариугаа өгөх хэрэгтэй шүү дээ. Тэрнээс тэр Засгийн газрыг унагачихъя. Аль эсвэл энэ техник, эдийн засгийн үндэслэлийг нь няцаачихъя. УИХ-ын урд гаргасан шийдвэрийг болиулчихъя гэсэн тийм санаа энэ гишүүдийг агуулаагүй байх гэж бодож байна. Асуудлаа тавиад л явж байна шүү дээ. 


Тэгээд одоо маргааш ирцийг ханга. Энэ ажлын хэсэг хуралдаж харин энийгээ, энэ төсөл гэсэн юмаа харин албан ёсны болгож, тэгээд ганцхан асуудал зөв байна. Энэ хуралдааны бэлтгэл сайн хангагдаагүй юм биш үү гэж. Хангагдаагүй байна. 5 хоногийн өмнө зарлаад байхад бэлтгэл хангагдахгүй байна гэдэг бол бас гишүүдийн ярих асуудал мөн. Өнөөдөр бэлтгэл хангагдаагүй учраас хуралдаан өнөөдөртөө хойшилж болох талтай юм гэж үзэж байна. 


Маргааш хоёр бүлгийн хурал хийж Засгийн газар асуудал танилцуулна гэж байгаа. Тэр цагийг нь танилцуулж болох юм. Тэгэхдээ ямар байдлаар зохицуулах вэ гэдгийг нь дахин авч үзэж байж даргын дэргэдэх зөвлөлөөс ярьж байж энийгээ шийдэхгүй бол хамтарч нэг асуудал шийдчихээд тэгээд ажил болдоггүй цаашаа наашаа бие биенээ гайхаад, эргэлзээд. Оюутолгойн гэрээнд эргэлзээ төрөөд байхаас гадна бие биенээ гайхаад ингээд эргэлзээд байх. Тэгж эргэж буцсан юм хэрэггүй байх. Цагаа жич зарлая. Тэгээд хуралдаанаа хийе. Асуудлаа яръя. Ирцээ бүрдүүлье. 


Харин энэ бэлтгэлийг хангах хэрэгтэй шүү. Энэ төслийг ажлын хэсэг авч үзэж бэлэн болгож оруулж ирэх хэрэгтэй. 


Э.Мөнх-Очир: - 4 сарын 6-н гээд хугацаатай бид юм баталсан явж байхад Засгийн газар өнөөдөр. С.Баярцогт сайд аа, та сонсож бай. 


Б.Бат-Эрдэнэ: - Э.Мөнх-Очир гишүүн ээ, хүлээж бай. 


Э.Мөнх-Очир: - Хүлээх юм байхгүй. Бид өнөөдөр энэ хурлыг өглөө 10 цагт хийе гэж байхад Засгийн газрын сайд нар оролцмоор байна. Үдээс хойш болгож хойшлуулж өгөөч гэчихээд тэр Засгийн газрынхаа хуралдаан дээр энэ асуудлыг бид хүлээн зөвшөөрчихлөө гээд энд орж ирж бидэнд хэлж байгаа нь ямар учиртай юм бэ. 


Засгийн газрын зав чөлөөгөөр бид хурлаа хийдгээ Д.Дэмбэрэл дарга аа болъё. Энийгээ хэдүүлээ яръя. 


Н.Батбаяр: - Хэрвээ Засгийн газар Монгол Улсаа худалдаад ирэх юм бол Засгийн газартай хариуцлага тооцох ёстой болно шүү дээ. Өөр яах юм. 


Б.Бат-Эрдэнэ: - Д.Ганхуяг гишүүн үгээ хэлчих. Тэгээд дуусгая. 


Д.Ганхуяг: - УИХ-ын даргад 11 гишүүн санал хүргүүлсэн. Энэ бол ерөөсөө Үндсэн хууль, УИХ-ын тухай хуульд УИХ-ын тухай хуулийн УИХ-ын даргын бүрэн эрхэд Засгийн газартай УИХ-ын шийдвэрийн хэрэгжилтийг хангах асуудлыг УИХ-ын дарга зохион байгуулна гээд ингээд нэгэнт Байнгын хороодын хурал хуралдсан байсан учраас УИХ-ын даргын зөвлөлөөс гурван Байнгын хороогоор энэ асуудлыг шийдье гээд ийм л байдалтай явж байгаа. Ер нь тэгээд хурал хуралдаад ажил хийхэд яагаад болдоггүй юм. Олон жил суусан мөртлөө гайхаад байх нь бас сонин байна. 


Хоёрт нь, ерөөсөө ганцхан тооцоо байгаа шүү дээ. Дүгнэлт яриагүй байна шүү дээ. Гадаадын хөрөнгө оруулагчдын техник, эдийн засгийн үндэслэлийг Засгийн газар, УИХ-ын гишүүд тал талаас нь яриад байгаа байхгүй юу. Өөрөөр хэлбэл гадаадын хөрөнгө оруулагчдын тооцоонд итгэнэ. Тэрнээс УИХ-ын гишүүд юм хэлж болдоггүй юм гэдэг ийм л юмыг сурсан юм байна. Ийм сургааль айлдаж байна. 


Тэгэхээр УИХ-ын сонгуульд сонгогдох гээд явж байхдаа тэрийг хэлсэн бол сонгохгүй л байх хүмүүс. Гадаадын хөрөнгө оруулагчдын хийсэн тооцоогоор явах ёстой. Тийм. Газар доор байгаа, нөөц нь тогтоогдсон зэсийн баяжмалыг нэг гаргаад, тэрний өртгийг гаргаад тооцоод...


Б.Бат-Эрдэнэ: - Н.Энхболд гишүүн. 


Н.Энхболд: - Байнгын хороод хамтраад хуралдаж болно л доо. Ганцхан маргааш тэрнээс өмнө ажлынхаа хэсгийг хуралдуулаад, албан ёсоор санал, дүгнэлтийг нь маргааш байна уу, хэзээ байна гаргуулсан байхгүй бол дахиж гишүүдийг ингээд цуглуулаад, тэгээд энэ нь хурал ч биш юу ч биш маргаан шиг юм болоод өнгөрөөд яваад байж болохгүй. 


Тэгэхээр тэр Ажлынхаа хэсгийг цуглуулчихаад, хуралдуулчихаад, дүгнэлтийг нь албан ёсоор гаргуулчихаад тэгээд дараа нь цагаа зарлахгүй бол ийм байдлаар болохгүй. Ер нь цаана ямархуу асуудал байгаа нь ойлгомжтой шүү дээ. Тэгэхээр тэрийгээ одоо янз бүрийн гоё үгээр аль аль тал нь халхлаад яриад байх хэрэггүй байх л даа. Явдаг хэлэлцэх ёстой бол явдаг журмаар нь явчихъя. Арай ч дүнгээ гаргаагүй, дүгнэлтээ гаргаагүй байхад болохгүй байх гэдэг тал дээр нь би өнөөдөр энэ асуудлаа. Ажлынхаа хэсгийг баталгаатай дүгнэлтээ гаргаж байж дараа нь Байнгын хорооныхоо хурлыг зарлаарай гэж хүсэх байна. 


Б.Бат-Эрдэнэ: - Тэгэхээр зэрэг одоо ингэнэ шүү. Бид бол энэ Байнгын хороодын ажлын албад Байнгын хорооны хурлын бэлтгэлийг ханга. Гишүүд бүгд байж байна. Тийм учраас маргааш Байнгын хорооны энэ хамтарсан хуралдааныг хийгээд, бэлтгэлийг сайтар хангасан байх ёстой. Ирц бүрдсэн байх ёстой. Маш тодорхой. Цагийг нь жич зарлая.


Баярлалаа. Өнөөдрийн хурал ирц бүрдээгүй учраас хойшлууллаа. 


Хуралдаан 15 цаг 48 минутад өндөрлөв. 

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ

